
Formáli 

Ritgerð þessi er 6 eininga lokaverkefni mitt til BS-prófs við Viðskiptafræðideild Háskóla 

Íslands.  Ég heyrði fyrst af hugtakinu tengdir aðilar í námskeiðinu Fjármálamarkaðir sem 

ég tók sem valfag á þriðja ári mínu við deildina.  Í námskeiðinu var mikil umræða um 

tengda aðila og í kjölfarið kviknaði áhugi minn á efninu.  Ég vildi komast til botns í því 

hvað fælist í hugtakinu og út frá því tók hugmyndin að ritgerðinni að þróast.  Ritgerðin 

var unnin á vorönn 2015 undir leiðsögn Bjarna Frímanns Karlssonar, lektors við deildina.  

Bjarni fær sérstakar þakkir mínar fyrir gagnlegar ábendingar og gott samstarf.   

Útdráttur 

Hugtakið tengdir aðilar er viðfangsefni þessarar ritgerðar. Í fyrsta hluta ritgerðarinnar er 

hugtakið skoðað og í kjölfarið eru tekin saman mismunandi ákvæði íslenskra laga sem 

fjalla um það. Mörg lagaákvæði skilgreina hugtakið og eru skilgreiningarnar 

margbreytilegar þar sem hugtakið kemur fram við ólíkar aðstæður.  Því næst eru ákvæði 

alþjóðlegu reikningsskilastaðlanna tekin fyrir og er það niðurstaða höfundar að þau  

henta betur en lagaákvæði við almenna skilgreiningu á hugtakinu.  Staðlarnir útlista á 

einum stað öll tilvik sem gera það að verkum að aðilar teljast tengdir og greina á milli 

hvort verið sé að meta einstakling eða félag, sem auðveldar lesendum að komast að 

niðurstöðu í hverju tilfelli. Gerður er samanburður á mismunandi skilgreiningum á 

hugtakinu sem finna má í ofangreindum heimildum, þ.e. íslenskum lögum og alþjóðlegu 

reikningsskilastöðlunum, en auk þess er fjallað um lagaákvæði og aðrar kröfur sem 

gerðar eru til félaga og varða tengda aðila. Einna helst er um að ræða kröfur um 

skýringar á tengdum aðilum í ársreikningi, ákvæði um viðskipti á milli tengdra aðila og 

eftirlit með þeim. Íslenskum lögum ber að mestu saman við alþjóðlegu 

reikningsskilastaðlana hvað varðar skýringarkröfur til félaga en þó gera staðlarnir oft 

ríkari kröfur. Það sem oftar en ekki einkennir viðskipti tengdra aðila er að samningsstaða 

þeirra er betri en annarra viðskiptamanna, t.d. er varðar verðlagningu í viðskiptum, 

vegna þeirra tengsla sem eru til staðar.  Vegna þessa er að finna fjölmörg ákvæði í 

íslenskum lögum er varða viðskipti tengdra aðila og eftirlit með þeim en þörf er á að 

hafa eftirlit með því að kjör í viðskiptunum séu sambærileg þeim sem eru milli ótengdra 

aðila. Ef svo er ekki kemur það niður á öðrum hagsmunaaðilum félagsins og trausti 

markaðarins.  Að lokum eru skoðuð nokkur dæmi úr ársreikningum íslenskra fyrirtækja 

með tilliti til hvernig þau gera grein fyrir tengdum aðilum. 

1  Inngangur 

Hugtakið tengdir aðilar fékk sérstaka athygli og mikla umfjöllun í kjölfar bankahrunsins, 

en það þykir vera flókið og margir hafa átt erfitt með að átta sig á því til hvaða aðila það 

nær.  Finna má fjölbreytilegar skilgreiningar á hugtakinu en þær er einna helst að finna í 

lögum og alþjóðlegu reikningsskilastöðlum. Markmið höfundar er að skoða þessar 

skilgreiningar og bera þær saman. Í íslenskum lögum má finna skilgreiningar á hugtakinu 

á ýmsum stöðum en svo virðist sem hugtakið sé skilgreint á mismunandi hátt eftir því 

við hvaða aðstæður verið er að nota það.  Vegna þessa þykir því almennt hentugra að 

skýra hugtakið út frá skilgreiningum í alþjóðlegu reikningsskilastöðlunum.   

Kröfur eru gerðar til félaga um að skýra frá tengdum aðilum í ársreikningi sínum.  Að 

auki koma fram ýmis ákvæði í íslenskum lögum sem ætlað er að hafa eftirlit með 

tengdum aðilum og tilgreina hvaða háttsemi í viðskiptum sé heimil eða óheimil hverju 

sinni.  Ástæðan fyrir þessu aukna eftirliti með viðskiptum á milli tengdra aðila er sú að 

þeim fylgir meiri áhætta en hefðbundnum viðskiptum fyrir aðra hagsmunaaðila 

félagsins.  Tengdir aðilar eru í betri samningsstöðu en aðrir viðskiptamenn en það stafar 

af þeim tengslum sem eru til staðar á milli aðilanna að viðskiptunum.  Af ofangreindum 

ástæðum er mikilvægt að kunna góð skil á hugtakinu til að geta metið áhættuna. Í 

ritgerð þessari verða bornar saman skilgreiningar á hugtakinu, skoðað verður hvaða 

kröfur eru gerðar til félaga varðandi tengda aðila og tekin verða nokkur dæmi úr 

ársreikningum um það hvernig félög framfylgja settum kröfum. 

2 Tengdir aðilar í íslenskum lögum 

Í upphafi er eðlilegt að horfa til íslenskra laga við skilgreiningu á tengdum aðilum og 

athuga hvaða kröfur eru gerðar til þeirra hér á landi. Finna má fjölda lagagreina þar sem 

hugtakið er skilgreint og einnig hefur Fjármálaeftirlitið gefið út leiðbeinandi tilmæli 

tengd lagagreinum sem varða mat á tengdum aðilum.  Skýringarkröfur sem gerðar eru 

til félaga, t.d. hlutafélaga, vegna tengdra aðila er einna helst að finna í lögum um 

ársreikninga.   

2.1 Lög um ársreikninga 

Í lögum um ársreikninga nr. 3/2006 er tilgreint  hvaða upplýsingar þurfa að koma fram í 

skýringum í ársreikningi. Í 53. gr. er gerð krafa um að gerð sé grein fyrir lánum, 

veðsetningum, ábyrgðum og tryggingum sem veittar hafa verið hluthöfum, 

stjórnendum, móðurfélagi eða einstaklingum nátengdum þeim, en hér er um  að ræða 

tengda aðila félagsins.  Upplýsingarnar ber að sundurliða ásamt því að segja frá helstu 

skilmálum. 

Í umræddum lögum eru tekin dæmi um tengda aðila, en samkvæmt 63. gr. eru það 

m.a. móðurfélög, dótturfélög, hlutdeildarfélög og samrekstrarfélög.  Þessi upptalning er 

þó langt frá því að vera tæmandi.  Í skýringum ársreikninga þurfa félög að greina frá 

viðskiptum þeirra við tengda aðila á reikningshaldstímabilinu og tilgreina hvers eðlis 

tengslin eru.  Samkvæmt lagagreininni þarf félag þó ekki að tilgreina viðskipti við aðila 

innan sömu samstæðu ef það útbýr samstæðureikningsskil.  

Helstu félög sem teljast til tengdra aðila eru skilgreind  nánar í lögunum og hvenær 

um slík tengsl er að ræða.  Þar kemur m.a. fram að félag kallast dótturfélag þegar annað 

félag, er nefnist móðurfélag, hefur yfirráð yfir því.  Yfirráð eru til staðar þegar félag fer 

með meirihluta atkvæða í dótturfélaginu, hefur meirihluta fulltrúa í stjórn félagsins eða 

hefur ákvörðunarvald um rekstur eða fjárstýringu þess (5.-6. tölul. 2. gr.).  Einnig kemur 

fram í 7. tölul. 2. gr. laganna að samstæða sé samheiti yfir móðurfélag og dótturfélög 

þess.  Að auki telst hlutdeildarfélag tengdur aðili en samkvæmt skilgreiningu laganna er 

um hlutdeildarfélag að ræða þegar annað félag hefur veruleg áhrif á rekstur þess og er 

þá miðað við að samanlagður eignarhlutur félagsins, ásamt dótturfélögum þess, sé 20% 

að lágmarki í hlutdeildarfélaginu og að þau tengsl séu varanleg (4. tölul. 2. gr.). 

2.2 Lög um fjármálafyrirtæki 

Í lögum um fjármálafyrirtæki nr. 161/2002 má finna orðskýringar við hugtökin náin 

tengsl, samstarf á milli aðila og lykilstarfsmenn.  Skýringarnar nýtast vel við að auka 

skilning á því hverjir teljast tengdir aðilar þrátt fyrir að notkun þeirra sé ætluð við aðrar 

aðstæður en fjallað var um í kaflanum á undan. 

2.2.1 Náin tengsl 

Í upphafi laganna (1. gr. a) má finna orðskýringar en eftirtektarvert er að fyrsta hugtakið 

sem er skilgreint í umræddri grein er hugtakið „náin tengsl“.  Þar sem hugtökunum í 

greininni er ekki raðað í stafrófsröð bendir það að öllum líkindum til þess hve mikilvægt 

hugtakið er talið vera í umræddum lögum. Samkvæmt lögunum eru náin tengsl til staðar 

annaðhvort á milli aðila þar sem annar aðilinn ræður að minnsta kosti yfir 20% af 

heildaratkvæðum í hinu félaginu eða ef um samstarf milli tveggja aðila er að ræða (1. 

tölul. 1.mgr.).   

Samstarf er talið vera á milli aðila ef þeir hafa gert með sér samkomulag, munnlegt 

eða skriflegt, um að fara sameiginlega með atkvæðisrétt sinn í félagi.  Samanlagður 

hlutur þeirra þarf að vera að lágmarki 10% af atkvæðamagni í félagi til þess að um 

skilgreint samstarf sé að ræða en þá eru umræddir aðilar einnig taldir hafa veruleg áhrif 

á rekstur félagsins.  Samstarfið gerir það að verkum að samanlagt fara aðilar með stærri 

hluta atkvæða í félagi heldur en ef þeir færu með atkvæðisréttinn hvor/hver í sínu lagi.  

Þar með gefur samstarfið viðkomandi aðilum möguleika á því að hafa veruleg áhrif á 

félagið (3. og 5. tölul. 1. mgr. 1. gr. a).  Í ofangreindri skilgreiningu er miðað við að aðilar 

sem fara með 10% hlut af atkvæðisrétti í félagi hafi veruleg áhrif á rekstur þess, en líkt 

og mun koma fram seinna er viðmiðunarhlutfallið breytilegt og algengast er að miða við 

20% hlut af atkvæðisrétti þegar um skilgreiningu á tengdum aðilum er að ræða.  Ekki er 

óeðlilegt að lög um fjármálafyrirtæki skilgreini veruleg áhrif á frábrugðinn hátt en 

almennt gerist þar sem ríkari kröfur eru gerðar til fjármálafyrirtækja í þessum efnum, sé 

miðað við venjuleg hlutafélög. Tilgangur ofangreindra laga er heldur ekki að skilgreina 

þá aðila sem skýra þarf frá í ársreikningi og útskýrir það einnig misræmið á milli 

skilgreininganna.   

Við skilgreiningu á samstarfi í lögunum (5. tölul. 1. mgr. 1. gr. a) eru talin upp tengsl 

sem gera það að verkum að ætíð sé um samstarf að ræða á milli aðila, en þau eru 

eftirfarandi: 

 Hjón eða aðilar í skráðri sambúð og börn þeirra 

 Aðilar þar sem annar hefur yfirráð yfir hinum eða félög sem eru undir 
yfirráðum sama aðila 

 Félög innan samstæðu, þ.e. móðurfélag, dótturfélög og systurfélög 

 Aðilar þar sem annar á með beinum eða óbeinum hætti 20% eða meiri 
atkvæðishlut í hinum aðilanum 

 Stjórnarmenn og framkvæmdastjórar félagsins 

Af upptalningunni má sjá hvaða aðilar teljast ávallt tengdir en það gefur mikilvægar 

upplýsingar við mat á tengdum aðilum fyrirtækis. 

Hugtakið náin tengsl er einnig skilgreint í lögum um vátryggingastarfsemi nr. 

56/2010, sem eru yngri, og athyglisvert er að skoða þá skilgreiningu samhliða 

ofangreindri skilgreiningu.  Í 21. tölul. 9. gr. segir að eftirfarandi aðilar myndi náin tengsl: 

 Félög innan sömu samstæðu 

 Félag sem á að lágmarki 20% virkan eignarhlut öðru félagi 

 Félag sem á að lágmarki 20% virkan eignarhlut í móðurfélagi annars félags 

 Félag sem aðilar innan sömu samstæðu eiga samanlagt að lágmarki 20% 
virkan eignarhlut í 

 Félög sem eru tengd sama einstaklingi eða félagi með yfirráðatengslum 

Með virkum eignarhlut er átt við beinan eða óbeinan eignarhluta en þar er verið að 

vísa til samstarfs á milli aðila (30. tölul. 9. gr.) og er samstarf skilgreint í viðkomandi 

lögum á sama hátt og í lögum um fjármálafyrirtæki. 

Þessi skilgreining á nánum tengslum er sambærileg þeirri sem fram kemur í lögum 

um fjármálafyrirtæki en áhugavert er að sjá hvernig skilgreiningin hefur þróast á því 

tímabili sem líður á milli lagasetninganna tveggja.  Í síðara tilfellinu er skilgreiningin 

orðin meira í takt við alþjóðlegu reikningsskilastaðlana.  Hún er hnitmiðarari og skýrari 

og þar með nokkuð betri en sú fyrri.   

2.2.2 Lykilstarfsmaður 

Gagnlegt er að skoða skilgreininguna á lykilstarfsmanni í lögum um fjármálafyrirtæki en 

skv. 8. tölul. 1. mgr. 1. gr. a er lykilstarfsmaður einstaklingur í stjórnunarstarfi sem hefur 

umboð til að taka ákvarðanir sem varða rekstur félagsins.  Hugtakið kemur við sögu á 

ýmsum stöðum þar sem tengdir aðilar eru skilgreindir og því er gott að þekkja hvað er 

átt við með því.  

2.3 Venslaðir aðilar 

Við umfjöllun á tengdum aðilum getur komið upp í hugann hugtakið venslaðir aðilar en 

hugtökin tvö eru skyld.  Fjármálaeftirlitið fjallar um skilgreininguna á vensluðum aðilum í 

leiðbeinandi tilmælum nr. 1/2010 um efni reglna skv. 2. mgr. 54. gr. laga um 

fjármálafyrirtæki.   Í lögunum og tilmælunum er kveðið á um hvernig starfsreglur stjórnir 

fjármálafyrirtækja þurfa að setja sér og er meðal annars fjallað um upplýsingagjöf 

fjármálafyrirtækja vegna venslaða aðila og fyrirgreiðslur fyrirtækisins til þeirra, en þær 

gætu leitt til hagsmunaárekstra (III. kafli b-liður). Einnig er fjallað um tengda aðila við 

stjórnarmenn fjármálafyrirtækis og hæfi stjórnarmanna til að taka ákvarðanir í málum er 

varða þá, ásamt aðgangi að upplýsingum vegna ákvarðanatöku (II. kafli). 

Í ofangreindum tilmælum er kveðið á um að stjórnarmenn þurfa að upplýsa skriflega 

um hvaða aðilar teljast venslaðir þeim og að um hagsmunatengsl gæti verið að ræða.  

Slík tengsl geta annaðhvort verið persónuleg, eins og fjölskyldutengsl, eða fjárhagsleg, 

eins og eignarhlutir í félögum. Tilgangurinn er að upplýsa stjórnina um hvers kyns 

málsmeðferð stjórnarmennirnir mega ekki taka þátt í (II. kafli).  Slíkar ákvarðanir geta til 

að mynda verið yfirtaka félags sem stjórnarmaðurinn á eignarhlut í. Hagsmunatengsl 

viðkomandi stjórnarmanns valda þá vanhæfi hans til ákvarðanatöku í málinu. 

Í þessum sömu tilmælum kveður einnig á um (III. kafli b-liður) að fjármálafyrirtæki 

þurfi að skilgreina hvaða viðskiptamenn þess eru venslaðir aðilar fjármálafyrirtækisins 

og senda þær upplýsingar reglulega til Fjármálaeftirlitsins.  Venslaðir aðilar teljast þeir 

sem geta verið í betri aðstöðu en aðrir viðskiptamenn þegar kemur að samningsgerð og 

kjaraviðræðum. Venslin geta því leitt til hættu á hagsmunaárekstri, þar sem viðkomandi 

aðilar gætu notfært sér góða stöðu sína og samið um kjör sem gera stöðu annarra 

hagsmunaaðila fyrirtækisins verri, en það eru t.d. lánardrottnar og aðrir hluthafar.  

Vegna þessarar áhættu kveða tilmælin á um að endurskoðendur fari yfir viðskiptin til að 

tryggja að þau séu örugglega á sambærilegum kjörum og til annarra viðskiptavina. 

Samkvæmt umræddum tilmælum Fjármálaeftirlitsins frá 2010 (III. kafli b-liður) geta 

eftirtaldir aðilar talist venslaðir fjármálafyrirtækinu: 

 Stjórnarmenn, stjórnendur, lykilstarfsmenn og nánir fjölskyldumeðlimir 
þessarra aðila, þ.e. makar, börn og foreldrar 

 Aðilar sem tengjast með sambærilegum hætti dótturfélögum og öðrum 
tengdum félögum fjármálafyrirtækisins 

 Hluthafar sem annaðhvort eiga að lágmarki 5% beinan eða óbeinan eignarhlut 
í fjármálafyrirtækinu eða teljast meðal tíu stærstu hluthafa 

 Fyrirtæki sem ofangreindir aðilar eiga að lágmarki 10% eignarhlut í eða sitja í 
stjórnunarstöðum hjá 

Eins og upptalingin sýnir er þetta hugtak nú aðeins víðtækara en áður hefur komið 

fram í verkefninu og fleiri aðilar geta fallið þar undir. Til þess að teljast venslaður aðili 

fjármálafyrirtækis þarf eignarhlutfall aðila að vera 5% að lágmarki, en ef um venjulegt 

félag er að ræða þá er oftast miðað við 20% eignarhluta að lágmarki.  Einnig er nefnt í 

tilmælunum að foreldrar eru taldir til náinna fjölskyldumeðlima, en í öðrum ákvæðum 

hefur einungis verið minnst á að maki eða aðilar sem búa á sama heimili falli þar undir.  

Af þessu má ljóst vera að gerðar eru strangari kröfur til fjármálafyrirtækja í þessum 

efnum en til annarra félaga.  Höfundur telur einna helst mega rekja þessa staðreynd til 

eðlis starfsemi fjármálafyrirtækja, en þau gegna mikilvægu hlutverki innan samfélagsins 

og því þarf að tryggja að samfélagið beri traust til þeirra.  Í venjulegum fyrirtækjum eru 

það einna helst kröfuhafar, þ.e. hluthafar og lánardrottnar, sem bera áhættu af 

viðskiptum við tengda aðila, en hjá fjármálafyrirtækjum eru mun fleiri aðilar sem bera 

áhættuna.  Til dæmis leggja viðskiptavinir sparifé sitt inn í banka og því þarf að lágmarka 

áhættu þeirra, meðal annars með því að tryggja að fénu sé varið í arðbær verkefni, en 

það er markmið laganna.   

Hugtökin venslaðir aðilar og tengdir aðilar eru eins í grunninn og eru notuð í sama 

tilgangi, þ.e. að halda sérstaklega utan um viðskipti fyrirtækis við tengda aðila þess.  Þó 

má sjá af ofangreindri umfjöllun að mismunandi skilgreiningar eiga við og mismunandi 

kröfur eru gerðar til fyrirtækja um það hvernig skilgreina skuli tengda aðila.  Hvert 

fyrirtæki þarf því að kynna sér vel hvaða kröfur eru gerðar til viðkomandi fyrirtækis. 

2.4 Hlutafélagalögin 

Í lögum um hlutafélög nr. 2/1995 segir að félög skuli halda vel utan um skráningu á 

aðilum sem tengjast viðkomandi félagi.  Stjórn félagsins ber að taka saman hlutafjáreign 

einstakra hluthafa ásamt rétti þeirra til að greiða atkvæði og einnig ber henni að 

tilgreina þau samstæðutengsl sem félagið er í og leggja þær upplýsingar fyrir aðalfund 

(4. mgr. 84. gr.). Samkvæmt þessu ákvæði þá ættu öll hlutafélög að halda skrá yfir 

tengda aðila sína og geta gefið þær upplýsingar ef þörf er á þeim. 

Ákvæðinu var bætt inn í lögin skömmu eftir bankahrunið, sem átti sér stað í lok árs 

2008, í kjölfar umfjöllunar um skort á gagnsæi á eignarhaldi og atkvæðisrétti hluthafa 

íslenskra félaga.  Eftir breytinguna hafa hluthafar aukinn rétt til þess að fá upplýsingar 

um eignarhald, atkvæðisrétt og samstæðutengsl meðeigenda sinna í félaginu og ásamt 

því eiga stjórnvöld auðveldari aðgang að viðkomandi upplýsingum.  Tilgangur ákvæðisins 

er þar af leiðandi að auka gagnsæi í íslensku viðskiptalífi (Þingskjal nr. 71/2009-2010. 

Frumvarp til laga um breytingu á lögum um hlutafélög). 

2.5 Tekjuskattslögin 

Í lögum um tekjuskatt nr. 90/2003 eru tengdir lögaðilar skilgreindir (4. mgr. 57. gr.) og 

kemur fram að þeir eru tengdir ef: 

 Aðilarnir eru hluti af sömu samstæðu, t.d. móður- og dótturfélag, eða eru 
undir yfirráðum tveggja eða fleiri aðila innan samstæðu 

 Annar aðilinn á, beint eða óbeint, meirihluta í hinum aðilanum 

 Aðilarnir eru undir beinum eða óbeinum yfirráðum einstaklinga sem eru 
tengdir ýmist með hjónabandi, skyldleika í beinan legg eða fjárhagslegum 
böndum s.s. í gegnum viðskipti og fjárfestingar 

Hugtakið kemur nokkuð oft fram í tekjuskattslögunum þar sem tekjuskattstofn 

manna og lögaðila er ávallt ákvarðaður eins og um viðskipti milli ótengdra aðila sé að 

ræða.  Skattstofninn er í raun óháður því verði sem notað er í viðskiptum milli tengra 

aðila þar sem heimilt er að endurákvarða tekjur ef kjörin í viðskiptunum teljast óeðlileg.  

Hér er m.a. um að ræða reiknað endurgjald eiganda eða vörusölu milli tengdra aðila (3. 

mgr. 57. gr. og 58. gr.) en nánari umfjöllun um þetta atriði verður í 4. kafla 

ritgerðarinnar.    

Af framangreindri umfjöllun má sjá að umtalsverð umfjöllun er um tengda aðila í 

íslenskum lögum og ýmis ákvæði sem líta má til í því sambandi.  Skilgreining á hugtakinu 

er breytileg á milli laga og því óljóst hvaða skilgreingu skal styðjast við þegar framkvæmt 

er mat á hverjir teljast tengdir aðilar félags.  Til að komast að því hvaða skilgreining er 

almennt ráðandi þarf því að afla upplýsinga víðar en í lagaákvæðin.  Helsta heimildin 

sem kemur til greina eru alþjóðlegu reikningsskilastaðlarnir, einkum IAS 24 Upplýsingar 

um tengda aðila. 

3 Tengdir aðilar samkvæmt alþjóðlegu reikningsskilastöðlunum 

Alþjóðlegur reikningsskilastaðall, IAS 24 Upplýsingar um tengda aðila, fjallar um 

skilgreiningu á tengdum aðilum félags og viðskiptum þeirra, ásamt skýringarkröfum. 

Samkvæmt staðlinum ber félagi við gerð ársreiknings að skýra frá tengdum aðilum 

félagsins, hvers eðlis tengslin eru og heildarviðskiptum félagsins við viðkomandi aðila.  

Þá þarf að greina frá stöðu félagsins gagnvart þeim, þar með talið skuldbindingum þess 

(IAS 24:3).  Tilgangurinn með skýringarkröfu í ársreikningi er að tryggja að lesendur séu 

upplýstir um stöðuna og geti metið áhrif viðskipta við tengda aðila á fjárhagsstöðu 

félagsins (IAS 24:1). Viðskipti milli tengdra aðila eru skilgreind í staðlinum sem tilfærsla á 

verðmætum, þjónustu og skuldbindingum, óháð því hvort greiðsla eigi sér stað (IAS 

24:9).   

3.1  Skilgreining – tengdir einstaklingar  

Samkvæmt IAS 24:9 er tengdur aðili einstaklingur eða félag sem tengist á einhvern hátt 

félaginu sem um ræðir. Það er tiltölulega einfalt að átta sig á hvort eintaklingur sé 

tengdur aðili félags og koma þrjú tilvik til greina.  Einstaklingur telst tengdur aðili ef 

hann: 

 Hefur yfirráð eða sameiginleg yfirráð yfir viðkomandi félagi 

 Hefur veruleg áhrif á viðkomandi félag 

 Er lykilstjórnandi viðkomandi félags eða móðurfélags þess   

Einnig teljast nánir fjölskyldumeðlimir viðkomandi einstaklings vera tengdir aðilar 

þess (IAS 24:9 a).   

Með nánum fjölskyldumeðlimum er átt við aðila sem geta orðið fyrir áhrifum af eða 

haft áhrif á einstaklinginn sem tengist félaginu.  Þar má nefna maka, börn, sambýlisfólk 

og aðila á framfæri þeirra (IAS 24:9).  

3.1.1 Mat á áhrifum 

Er mat er lagt á hversu mikil áhrif einstaklingur eða lögaðili hefur á félag er litið til 

hlutfallslegrar eignar viðkomandi í atkvæðisrétti í félaginu.   

Í fyrsta lagi hefur aðili yfirráð yfir viðkomandi félagi ef hlutfall hans í atkvæðisrétti í 

félaginu er meira en 50% og ef um félag er að ræða þá telst sá aðili móðurfélag (Kieso, 

Weygandt & Warfield, 2011). Sameiginleg yfirráð eru þegar aðilar hafa gert með sér 

samkomulag um að fara saman með yfirráð yfir fyrirtæki (IAS 24:9).   

Í öðru lagi getur fjárfestir verið í aðstöðu til að hafa veruleg áhrif á rekstur fyrirtækis 

en þá er miðað við að aðilinn ráði beint eða óbeint yfir 20-50% atkvæðisréttar í 

viðkomandi félagi.  Áhrif aðilans geta komið fram á mismunandi hátt, t.d. með þátttöku í 

stefnumótun, með setu í stjórn fyrirtækisins eða umfangsmiklum viðskiptum hans við 

fyrirtækið, s.s. að sjá fyrirtækinu fyrir aðföngum (Kieso o.fl., 2011).   

Ef hlutur fjárfestis í atkvæðisrétti fyrirtækis er undir 20% er litið svo á að fjárfestirinn 

hafi lítil sem engin áhrif á fyrirtækið (Kieso o.fl., 2011) og því er ekki litið svo á að um 

tengdan aðila sé að ræða.  

3.2 Skilgreining – tengd félög  

Skilgreining á tengdum aðilum félags verður töluvert flóknari þegar tengdi aðilinn er 

jafnframt félag, þar sem mörg mismunandi eignatengsl koma til greina.  Samkvæmt IAS 

24:9 b eru átta möguleg atriði sem gera tvö félög tengd.  Til einföldunar er félagið, sem 

verið er að skoða tengda aðila útfrá, auðkennt með „F“.   

Í fyrsta lagi er félag tengdur aðili ef það er hluti af sömu samstæðu og F.  Þannig eru 

öll félög innan samstæðu tengdir aðilar (IAS 24:9 b-i).  

Í öðru lagi er um tengdan aðila að ræða ef félag hefur sameiginleg yfirráð yfir eða 

veruleg áhrif á F.  Hið sama á við ef félag hefur sameiginleg yfirráð yfir eða veruleg áhrif 

á annað félag sem tilheyrir sömu samstæðu og F (IAS 24:9 b-ii).  Út frá þessu atriði sést 

að litið er á aðila sem eru tengdir félögum innan sömu samstæðu líkt og um F sjálft væri 

að ræða þar sem tengslin innan samstæðunnar eru svo mikil. 

Í þriðja lagi er um tengda aðila að ræða ef sami aðili fer með sameiginleg yfirráð í 

báðum félögum (IAS 24:9 b-iii).   

Í fjórða lagi er um tengda aðila að ræða ef sami einstaklingur hefur sameiginleg 

yfirráð yfir öðru félaginu og veruleg áhrif á hitt félagið (IAS 24:9 b-iv).  

Í fimmta lagi er litið á eftirlaunasjóð starfsmanna F eða félagi tengdu því sem tengdan 

aðila F. Ef F sjálft er eftirlaunasjóður þá eru félögin sem greiða framlög til þess tengdir 

aðilar F (IAS 24:9 b-v).  Þetta ákvæði reynir lítið á hér á landi þar sem það tekur ekki til 

lífeyrissjóða, eins og algengt er hér að launþegar og vinnuveitendur greiði í.  Einstök 

félög eru með eftirlaunaskuldbindingar starfsmanna, en þau félög stofna sjaldnast 

sérstakan sjóð utan um þær.  

Í sjötta lagi telst félag tengdur aðili sem einstaklingur, sem er tengdur aðili F skv. 

umfjöllun hér að ofan, hefur yfirráð yfir, eða sameiginleg yfirráð yfir. (IAS 24:9 b-vi). 

Dæmi um slík tengsl væri ef framkvæmdastjóri F hefði yfirráð yfir öðru félagi og þá 

teljast félögin tvö tengd. 

Í sjöunda lagi telst félag tengdur aðili ef sami einstaklingur er annaðhvort 

lykilstjórnandi eða hefur veruleg áhrif á annað félag og hefur jafnframt (sameiginleg) 

yfirráð yfir F.  Dótturfélög ofangreinds félags eru þá einnig tengdir aðilar F (IAS 24:9 b-

vii). Þetta atriði er sambærilegt því sem tilgreint var á hér að framan nema 

einkennunum er snúið við.  Dæmi um slík tengsl væri ef að aðili færi með yfirráð í F, til 

dæmis vegna eignaraðildar, og gegndi á sama tíma hlutverki framkvæmdastjóra í öðru 

félagi en það myndi gera að verkum að félögin tvö væru tengdir aðilar. 

Síðastnefnda atriðinu hefur nýlega verið bætt við skilgreininguna og samkvæmt því er 

félag tengdur aðili ef það, eða félag í samstæðu þess,  veitir þjónustu á sviði stjórnunar 

til F eða móðurfélags þess (IAS 24:9 b-viii).   

Eins og sjá má af ofangreindri umfjöllun er ekki auðvelt að átta sig á öllum aðilum 

sem mögulega gætu tengst félaginu sem um ræðir.  Áberandi er þó hvað tengsl innan 

samstæðu eru rík og litið á félögin nánast eins og um eitt og sama fyrirtækið væri að 

ræða.   

Hægt er að hugsa sér einfalda þumalputtareglu þegar verið er að meta tengsl á milli 

tveggja félaga þar sem milliliður er til staðar.  Með því að líta á mynd 1 má sjá aðila X, 

einstakling eða félag, sem hefur einhver tengsl við félögin A og B.  X getur til dæmis 

verið stjórnandi eða átt eignarhlut í félögunum eða tengst þeim á einhvern annan hátt 

sem fjallað var um hér að framan.  Við mat á tengslum milli félaganna A og B þarf að 

horfa til hvers eðlis tengsl félaganna tveggja eru við milliliðinn X.  Félögin A og B eru 

einungis tengd ef milliliðurinn X fer með yfirráð yfir öðru hvoru félaginu.  Félögin eru 

ekki tengd ef X hefur einungis veruleg áhrif á bæði félögin (IAS 24).  Dæmi um tengsl þar 

sem félögin A og B væru ekki tengd er þegar X er stjórnandi í öðru félaginu og fer með 

20% atkvæðisréttar í hinu. 

 

Mynd 1. Mat á því hvort félögin A og B tengjast þegar milliliðurinn X er til staðar og mismunandi tengsl 
hans við félögin tvö eru skoðuð.  

Af þessari útlistun má sjá að alþjóðlegu reikningsskilastaðlarnir skilgreina hugtakið 

tengdir aðilar á fremur skýran hátt.  Í staðlinum, IAS 24 Upplýsingar um tengda aðila, má 

finna á einum stað ítarlega greiningu á því hvaða aðilar falla undir skilgreininguna og 

hverjir gera það ekki.  Þótt íslensk lög hafi að geyma ágætar skilgreiningar á tengdum 

aðilum þá er hugtökin að finna á ýmsum stöðum í lögunum og krefst töluverðar 

rannsóknarvinnu að finna viðeigandi skilgreiningu. 

3.3 Skýringarkröfur 

Næst verða kröfur staðalsins skoðaðar og bornar saman við þær kröfur sem greint hefur 

verið frá áður að íslensk lög geri. 

3.3.1 Tengd félög 

Alþjóðlegu reikningsskilastaðlarnir gera, líkt og lög um ársreikninga,  kröfu um að félög 

tilgreini í ársreikningi sínum tengsl milli móðurfélags og dótturfélaga þess.  Félögum ber 

ávallt að tilgreina tengsl þegar um yfirráð er að ræða og óháð því hvort viðskipti hafi átt 

sér stað milli þeirra á árinu.  Tilgangur þess er sá að notendur reikningsskilanna geti 

myndað sér skoðun á áhrifum tengdra aðila (IAS 24:13 og 14).   

3.3.2 Viðskipti við tengda aðila 

Í ársreikningi sínum þarf félag að tilgreina viðskipti við tengda aðila á uppgjörstímabilinu 

og útistandandi stöður við þá í lok tímabils (IAS 24:18).  Þegar um samstæðureikning er 

að ræða þá eru viðskipti og stöður innan samstæðunnar jafnaðar út og því eru þær ekki 

tilgreindar sérstaklega í skýringum (IAS 24:4).   

Skýringarnar þurfa meðal annars að innihalda heildarfjárhæð viðskipta og upphæð 

útistandandi stöðu, skilmála hennar, hvort um tryggingu sé að ræða og hvernig uppgjör 

skal fara fram. Dæmi um viðskipti sem greina þarf frá eru kaup og sala á vörum, 

þjónustu eða fastafjármunum, leiga, ábyrgðir og tilfærsla á rannsóknar- og 

þróunarvinnu (IAS 24:21). Tilgangurinn með skýringarkröfunni er að lesendur 

reikningsskilanna geti áttað sig á áhrifum viðskipta milli tengdra aðila á afkomu félagsins 

(IAS 24:18).  Lög um ársreikninga nr. 3/2006 gera sömu kröfu í 63. gr. til félaga, eins og 

nefnt var hér í 2. kafla,  en ákvæðið þar fjallar þó ekki jafn ítarlega um skýringarkröfuna 

og staðlarnir gera. 

3.3.3 Laun lykilstjórnenda 

Samkvæmt alþjóðlegu reikningsskilastöðlunum þurfa félög að tilgreina heildarlaun 

lykilstjórnenda og sundurliða sérstaklega laun og hlunnindi, framlag í lífeyrissjóð, 

hlutabréfaréttindi, starfslokasamninga og aðra samninga um greiðslur í framtíðinni (IAS 

24:17).  

Lög um ársreikninga nr. 3/2006 gera einnig kröfu um ofangreinda skýringu en hún er 

þó aðeins frábrugðin þeirri sem staðlarnir gera.  Hljóðar 59. gr. laganna svo: „Veita skal 

enn fremur upplýsingar um heildarlaun, þóknanir og ágóðahluta til núverandi og 

fyrrverandi stjórnenda félags vegna starfa í þágu þess.  Greina skal frá samningum sem 

gerðir hafa verið við stjórn, framkvæmdastjóra eða starfsmenn um eftirlaun og tilgreina 

heildarskuldbindingar“. Samkvæmt lögunum þarf að greina frá 

eftirlaunaskuldbindingum vegna stjórnarmanna en staðlarnir gera einungis 

skýringarkröfu vegna lykilstjórnenda og ganga lögin því lengra en staðlarnir í þessum 

efnum.  Í lögum um ársreikninga er einnig tekið sérstaklega fram að upplýsa skuli um 

laun fyrrverandi stjórnenda.  Hins vegar gerir staðallinn ríkari kröfu til sundurliðunar á 

launum og öðrum greiðslum til lykilstjórnenda.   

Félög sem eru skráð á skipulegum verðbréfamarkaði þurfa að beita alþjóðlegu 

reikningsskilastöðlunum við gerð ársreiknings síns eða samstæðureiknings, eftir því sem 

við á (Lög um ársreikninga nr. 3/2006, 1. og 4. mgr. 90. gr.).  Félögin þurfa því að 

uppfylla kröfur staðalsins en að auki verða þau að fara eftir reglum Kauphallar Íslands.  

Kauphöllin skyldar útgefendur að veita upplýsingar um launagreiðslur og hlunnindi 

stjórnarmanna og æðstu stjórnenda félagsins en tilgreina þarf einnig frestaðar eða 

skilyrtar greiðslur.  Auk þess þarf að veita upplýsingar um óvenjulega samninga sem hafa 

verið gerðir við fyrrnefnda aðila á uppgjörstímabilinu.  Dæmi um óvenjulega samninga 

eru ráðningarsamningar sem eru með uppsagnarfrest umfram 12 mánuði eða kveða á 

um starfslokagreiðslur (NASDAQ OMX Iceland hf., 2009).   

Kröfur alþjóðlegu reikningsskilastaðlanna eru ekki þær sömu og Kauphallarinnar, til 

dæmis hvað varðar upplýsingar um kjör stjórnarmanna, og þurfa félög sem eru skráð á 

markað að uppfylla öll þessi skilyrði.  Skráð félög bera því töluverða upplýsingaskyldu. 

Íslensk félög sem ekki eru skráð á markaði bera ekki eins mikla upplýsingaskyldu en 

þurfa að fara að lögum um ársreikninga og uppfylla að lágmarki skýringarkröfur sem 59. 

gr. þeirra laga fjallar um. 

4 Ákvæði um viðskipti við tengda aðila og einkenni þeirra 

Hér að framan hafa tengdir aðilar verið skilgreindir út frá mismunandi ákvæðum 

íslenskra laga og alþjóðlegu reikningsskilastaðlanna. Í framhaldinu verða nefnd mikilvæg 

ákvæði sem varða eftirlit með viðskiptum milli tengdra aðila en einnig verður fjallað um 

helstu einkenni viðskipta þeirra á milli og hvernig þau eru frábrugðin öðrum viðskiptum. 

Fyrir það fyrsta fyrsta verður skoðað hvað alþjóðlegu reikningsskilastaðlarnir segja um 

áhættu sem fylgir tengdum aðilum. 

4.1 Áhætta sem fylgir tengdum aðilum 

Í alþjóðlegu reikningsskilastöðlunum (IAS 24:5) er þess getið að það er ekkert athugavert 

við að tengdir aðilar eigi viðskipti sín á milli.  Oft og tíðum fer hluti af starfsemi fyrirtækis 

fram í dótturfélagi þess, t.d. framleiðsla aðfanga eða dreifing afurðar. Félögin setja í 

þessum tilfellum verð á þjónustu sína og vörur til þess að gera kleift að gera upp á milli 

þeirra og finna afkomu hvers félags fyrir sig. Því má álykta að viðskipti milli tengdra aðila 

séu eðlilegur hluti af markaðinum. 

Tengdir aðilar geta aftur á móti samið um viðskipti sín á milli sem ótengdir aðilar 

myndu ekki eiga kost á, en það er það helsta sem skilur viðskiptin að (IAS 24:6). Þannig 

myndast möguleiki til að stýra afkomu félaganna. Til að nefna dæmi þá getur 

dótturfélag selt vörur á kostnaðarverði til móðurfélags síns í þeim tilgangi að lækka 

skattgreiðslur sínar eða kostnaðinn hjá móðurfélaginu.  

Áhætta er einnig til staðar þó um engin viðskipti milli tengdra aðila sé að ræða.  

Tengslin milli aðilanna geta valdið því að annar aðilinn er í aðstöðu til að hafa áhrif á 

ákvörðunartöku hins (IAS 24:7). Dæmi um það getur verið að móðurfélag segi 

dótturfélagi sínu að eiga viðskipti við ákveðið félag vegna þess að það er til hagsbóta 

fyrir móðurfélagið, þó að viðkomandi aðili bjóði ekki bestu kjörin á markaðinum fyrir 

dótturfélagið. 

Þar sem áhætta er til staðar sökum ofangreindra ástæðna er mikilvægt fyrir lesendur 

reikningsskilanna að fá upplýsingar um tengda aðila, viðskipti þeirra á milli og 

útistandandi stöður þeirra til að geta metið áhættuna (IAS 24:8).  

Vegna þess að aukin áhætta fylgir tengdum aðilum þá innihalda íslensk lög ákvæði er 

varða sérstaklega viðskipti milli þeirra í þeim tilgangi að leitast við að tryggja hagmuni 

annarra hagsmunaaðila félagsins. Helstu lög sem fjalla um viðskipti tengdra aðila eru lög 

um fjármálafyrirtæki, lög um hlutafélög og lög um tekjuskatt og verður næst vikið að 

helstu ákvæðum þeirra. 

4.2 Lánveitingar til tengdra aðila fjármálafyrirtækja 

Þar sem starfsemi fjármálafyrirtækis á borð við viðskiptabanka snýst að stórum hluta um 

útlán er ekki óeðlilegt að tengdir aðilar eigi í viðskiptum við fyrirtækið og taki lán hjá því.  

Tengslin gera það hins vegar að verkum að tengdir aðilar eru gjarnan í betri stöðu en 

aðrir viðskiptamenn fjármálafyrirtækisins þegar kemur að samningsgerð.  Þar af leiðandi 

setja lög um fjármálafyrirtæki ákveðnar takmarkanir á lán og aðrar fyrirgreiðslur til aðila 

sem tengjast fjármálafyrirtækinu. Samkvæmt ákvæðinu geta stjórnarmenn, 

framkvæmdastjórar, lykilstarfsmenn, hluthafar með virkan eignarhlut og aðilar í nánum 

tengslum við þá ekki fengið fyrirgreiðslu frá fjármálafyrirtækinu nema þeir leggi fram 

traustar tryggingar sem Fjármálaeftirlitið setur reglur um (Lög um fjármálafyrirtæki nr. 

161/2002, 2.-3. mgr. 29. gr. a).  Með því að með því að setja slíkar takmarkanir á 

hluthafa og stjórnendur með umræddu ákvæði er leitast við að vernda alla 

hagsmunaaðila fjármálafyrirtækis, þar með talið aðra hluthafa, lánardrottna og 

almenning. Þar sem uppruni eigna fjármálafyrirtækja er að stærstum hluta frá 

einstaklingum í gegnum innlán (Landsbankinn hf., 2013) er því ekki vanþörf á auknu 

eftirliti.   

Þessu til viðbótar gera lög um fjármálafyrirtæki kröfu til stjórnar að setja reglur um 

viðskipti félagsins við framkvæmdastjóra og lykilstarfsmenn, sem Fjármálaeftirlitið þarf 

að samþykkja.  Auk þess þarf stjórnin að samþykkja, bóka og tilkynna Fjármálaeftirlitinu 

meiriháttar viðskipti við framkvæmdastjóra eða maka hans, en dæmi um slík viðskipti 

eru lánveitingar, ábyrgðir og kaupréttir. Ástæða þessa er að framkvæmdastjórinn er í 

aðstöðu til að hafa áhrif á kjörin í viðskiptunum og með ákvæðinu er reynt að koma í veg 

fyrir hann komi á viðskiptum sem koma niður á kröfuhöfum félagsins (Lög um 

fjármálafyrirtæki nr. 161/2002, 1. mgr. 57. gr.; Þingskjal nr. 218/2002-2003. Frumvarp til 

laga um fjármálafyrirtæki, 57. gr. og um 57. gr.). 

Stjórnin þarf að auki að setja reglur um viðskipti félagsins við starfsmenn þess og 

þurfa þær að vera sambærilegar þeim reglum sem gilda um almenna viðskiptamenn 

félagsins (2. mgr. 57. gr.).  Athyglisvert er að tekið er sérstaklega fram að viðskipti 

starfsmanna þurfa lúta sömu reglum og almenn viðskipti, en slíkt er ekki nefnt í 

sambandi við viðskipti félagsins við framkvæmdastjóra eða lykilstjórnendur. 

Þegar umfjöllun um 57. gr. í frumvarpi til laga um fjármálafyrirtæki er skoðuð kemur 

fram að fellt hefur verið á brott ákvæði um að kjör í viðskiptum við framkvæmdastjóra 

þurfi að vera sambærileg og í viðskiptum við almenna viðskiptamenn.  Ástæðan fyrir 

þessu mun vera það sjónarmið að fjármálafyrirtæki eigi að geta ákveðið sjálf sérkjör fyrir 

framkvæmdastjóra, til dæmis sem hluta af launakjörum, og að krafa um samþykki 

stjórnar ætti að duga til að gæta hagsmuna félagsins og kröfuhafa þess við ákvörðun 

kjara (þingskjal nr. 218/2002-2003). 

  Einnig er athyglisvert að mikils aðhalds er krafist er varðar viðskipti við 

framkvæmdastjóra félagsins en lítið er um reglur varðandi viðskipti stjórnarmanna eða 

hluthafa við fjármálafyrirtækið. Þó kemur fram í 3. mgr. 55. gr. laganna að áður en 

viðskipti stjórnarmanna, eða aðila sem tengjast þeim, eru afgreidd þarf að bera þau 

undir stjórn fjármálafyrirtækisins. Stjórnin getur þó sett reglur sem segja til um hvort 

mál þurfi að bera undir hana, eða ekki, áður en þau eru afgreidd.  Tilgangurinn með 

þessu ákvæði er sama eðlis og með samþykki á viðskiptum framkvæmdastjóra við 

félagið, en hann er að  viðkomandi aðilar komi ekki á viðskiptum, í krafti stöðu sinnar, á 

kjörum sem eru félaginu óhagstæð (þingskjal nr. 218/2002-2003, um 55. gr.).  Af þessu 

má sjá að eitthvert aðhald er með viðskiptum stjórnarmanna, en þó geta viðskipti átt sér 

stað sem krefjast ekki sérstakts eftirlits og myndar það ákveðna áhættu. Eftirlit með 

viðskiptum hluthafa virðist þó takmarkað, þrátt fyrir að lögin banni lánveitingu til þeirra 

nema traust trygging sé lögð fram. 

4.3 Ákvæði um hámarksáhættu vegna tengdra viðskiptamanna 

Í 30. gr. laga um fjármálafyrirtæki nr. 161/2002 kemur fram að áhætta fjármálafyrirtækis 

vegna hóps tengdra viðskiptamanna megi ekki vera meiri en 25% af eiginfjárgrunni þess.  

Lagagreinin nefnir dæmi um áhættur en þær geta verið lánveitingar til viðkomandi 

viðskiptamanna, verðbréfaeign eða eignarhlutir fjármálafyrirtækisins í viðkomandi 

viðskiptamönnum,  veittar ábyrgðir fjármálafyrirtækis sem og aðrar skuldbindingar 

viðskiptamannsins gagnvart fjármálafyrirtækinu.    

Samkvæmt skilgreiningu laganna (2. tölul. 1. gr. a) getur hópur tengdra 

viðskiptamanna verið aðilar þar sem einn hefur yfirráð yfir hinum og/eða aðilar sem eru 

svo fjárhagslega tengdir að ef einn aðili lendir í  greiðslu- eða fjármögnunarerfiðleikum 

þá lenda hinir að öllum líkindum í því sama og mynda þar af leiðandi sömu áhættu fyrir 

fjármálafyrirtækið.  Skilgreiningin er mjög víðtæk og oft geta komið upp aðstæður þar 

sem erfitt er að átta sig á tengdum aðilum.  Vegna þessa gaf Fjármálaeftirlitið (2014) út 

leiðbeinandi tilmæli sem fjalla ítarlega um annars vegar hvenær um yfirráð er að ræða 

og hins vegar hvað átt er við með fjárhagslegum tengslum.  Ekki verður hér gerð nánari 

grein fyrir hugtökunum umfram það sem þegar hefur komið fram. Höfundur vill þó 

benda á að samkvæmt tilmælunum frá Fjármálaeftirlitinu (2014) eru fleiri aðilar sem 

falla undir það að teljast hafa yfirráð yfir félagi en greint er frá í lögum um ársreikninga 

og í alþjóðlegu reikningsskilastöðunum. Í tilmælunum greinir frá sérstökum tilvikum 

þegar aðilar, sem ráða yfir minna en helmingi atkvæðisréttar, teljast hafa yfirráð.  Bendir 

það til þess að strangar kröfur eru gerðar þegar kemur að því að meta áhættu vegna 

hóps tengdra viðskiptamanna samkvæmt ofangreindu ákvæði.   

Í umfjöllun þessa kafla er horft á tengda aðila útfrá öðru sjónarhorni en í kaflanum á 

undan.  Hér er átt við aðila sem eru í viðskiptum við fjármálafyrirtæki og eru tengdir sín 

á milli en aftur á móti ekkert tengdir fjármálafyrirtækinu sjálfu.  Lagaákvæðið fjallar því 

um áhættu sem fjármálafyrirtæki verður fyrir vegna tengdra viðskiptavina sinna.  

Tilgangur með því er að vernda hagsmuni haghafa fjármálafyrirtækisins með því að 

lágmarka tap sem kemur til ef viðskiptamenn þess geta ekki staðið við skuldbindingar 

sínar. Útlánasöfn eru helsta eign fjármálafyrirtækja og því er mikilvægt að fylgjast vel 

með áhættu sem bundin er þeim (Fjármálaeftirlitið, 2014, 1.2 a og b; Jón Aðalsteinn 

Bergsvein, 2013).   

4.4 Óheimilar lánveitingar 

Lög um hlutafélög nr. 2/1995 banna félögum alfarið að veita lán til eða setja tryggingu 

fyrir hluthafa eða stjórnendur félagsins sem og nátengda aðila þeirra og gildir það einnig 

um sömu aðila móðurfélags þess.  Ofangreint á þó ekki við ef um venjuleg viðskiptalán 

er að ræða (1. mgr. 104. gr.).  Í 8. mgr. sömu greinar segir að stjórn félagsins skuli 

tilgreina öll umrædd lán, framlög og tryggingar í gerðabók sinni.  Ákvæðið er því fremur 

óskýrt og dregur úr trúverðugleika banns við lánveitingum og öðrum fyrirgreiðslum 

hlutafélags til tengdra aðila þess.  Áhugavert er í framhaldi að skoða lög um tekjuskatt 

og ákvæði þeirra sem fjalla um hvernig skuli ákvarða tekjur eintaklinga og lögaðila. 

4.5 Ákvörðun tekna samkvæmt tekjuskattslögum 

Samkvæmt lögum um tekjuskatt nr. 90/2003 skal telja einstaklingum til tekna fengin lán 

sem óheimil eru samkvæmt lögum um hlutafélög. Ef um starfsmann félagsins er að 

ræða þá skulu tekjurnar skattlagðar sem laun, en ef um hluthafa eða stjórnarmann er að 

ræða þá skulu þær skattlagðar sem gjöf (1. & 4. tölul. A-liður 7. gr.), þ.e. í báðum 

tilvikum 37,30% til 46,26%  tekjuskattur (Ríkisskattstjóri, 2015). Þetta vekur aftur upp þá 

spurningu af hverju slík ákvæði eru sett í lögin þrátt fyrir að lánveitingarnar séu 

óheimilar. Framangreint atriði bendir því til að óheimilar lánveitingar til tengdra aðila 

viðgangist á markaðinum. 

Fleiri ákvæði er að finna í tekjuskattslögunum er varða tengda aðila.  Til að mynda 

skal útreikningur á endurgjaldi fyrir unnin störf eiganda, maka hans eða annarra 

skyldmenna vera sambærilegur og laun þeirra hefðu verið vegna starfa fyrir ótengdan 

aðila (1. mgr. 58. gr.).  Hætta er á því að tengdir aðilar geri með sér samkomulag og stilli 

greiðslum þannig að skattar séu lágmarkaðir.  Lögin sýna því viðleitni yfirvalda til þess að 

koma í veg fyrir þetta með ofangreindu ákvæði og fleiri ákvæðum sem fjallað verður um 

hér að neðan. 

Áður hefur verið minnst á að skattyfirvöld mega leiðrétta verðlagningu í viðskiptum 

milli tengdra aðila ef hún er ekki sambærileg því sem almennt tíðkast í viðskiptum á milli 

ótengdra aðila. Efnahags- og framfarastofnunin gefur út milliverðlagningarreglur sem 

yfirvöld geta stuðst við.  Verð í umræddum viðskiptum getur ýmist verið metið of hátt 

eða of lágt og geta skattyfirvöld því endurákvarðað skattstofna umræddra aðila.  Dæmi 

um ofangreind viðskipti milli tengdra aðila geta verið kaup og sala á vörum og þjónustu, 

eignum og fjármálagerningum (3. mgr. 57. gr.).  Reynt er að gæta þess að verðlagning sé 

rétt í viðskiptum milli tengdra aðila og helsta markmiðið með þessu ákvæði er að 

tekjuskattur sem lagður er á félögin sé réttur, annars gætu félögin ákveðið tekjur sínar 

sjálfar, látið þær vera hærri í félögum sem eru rekin með tapi en lægri í félögum sem 

skila miklum hagnaði. 

Af umfjöllun kaflans má sjá að viðskipti á milli tengdra aðila er eðlilegt fyrirbæri og 

algengt á markaðinum.  Þrátt fyrir það er ljóst að þörf er á sérstöku eftirliti með þeim og 

því má finna margar lagagreinar er varða tengda aðila. 

5 Nokkur dæmi úr ársreikningum fyrirtækja 

Í framhaldi af umfjölluninni hér að framan er áhugavert að tengja hana íslenskum 

veruleika og skoða hvernig íslensk fyrirtæki greina frá tengdum aðilum í ársreikningum 

sínum.  Skoðaðir voru ársreikningar tveggja félaga, Arion banka og Sjóvár, sem bæði 

útbúa samstæðureikning. Sýndar verða úrklippur úr reikningum félaganna og metið 

hvernig upplýsingarnar eru settar fram í þeim.  Ástæða fyrir vali á viðkomandi félögum 

er annars vegar að höfundur taldi þörf á að skoða ársreikning fjármálafyrirtækis, þar 

sem sérstakar kröfur eru gerðar til þeirra, og hins vegar hafði höfundur unnið í 

reikningshaldi hins félagsins og taldi áhugavert að skoða hvernig lokaafurð þess liti út. 

5.1 Arion banki 

Skoðaður var samstæðureikningur Arion banka (2014) vegna uppgjörs fyrir árið 2013, en 

við gerð reikningsskila beitir bankinn alþjóðlegu reikningsskilastöðlunum.   Á mynd 2 má 

sjá hvernig Arion banki greinir frá tengdum aðilum sínum.   

 

Mynd 2. Skýringar á tengdum aðilum í ársskýrslu Arion banka vegna 2013. 

Í skýringunni er sýnd samtala viðskipta á reikningstímabilinu við nokkra flokka 

tengdra aðila félagsins ásamt útistandandi stöðu við þá í lok tímabils. Nefnd eru félög 

sem fara með stærstu hlutina í félaginu en greina þarf frá þeim upplýsingum óháð því 

hvort viðskipti milli þeirra hafi átt sér stað.  Einnig kemur fram skilgreining á því hvaða 

aðilar teljast vera tengdir félaginu. Tilgreint er að viðskiptin hafi verið á sambærilegum 

grundvelli og milli óskyldra aðila og að ekki hafi verið veittar ábyrgðir vegna tengdra 

aðila.  Arion banki uppfyllir þær skýringarkröfur sem gerðar eru til félaga og ekki er neitt 

til að setja út á við þessa skýringu bankans.    

Á mynd 3 má sjá hvernig Arion banki skýrir frá launum til stjórnarmanna og æðstu 

stjórnenda bankans.  Allar þær upplýsingar sem Kauphöllin gerir kröfu um koma fram en 

samkvæmt alþjóðlegu reikningsskilastöðlunum ætti að vera meiri sundurliðun á þessum 

upplýsingum, sem varða til dæmis hlutabréfaeign eða framlag í lífeyrissjóð vegna 

þessara aðila.   

 

Mynd 3. Laun til stjórnarmanna og æðstu stjórnenda Arion banka. 

Í ársskýrslunni (Arion banki hf., 2014) er þó að finna umfjöllun um stjórnarmeðlimina 

en þar kemur fram að flestir þeirra séu ekki hluthafar í bankanum og gæti það skýrt af 

hverju það er ekki fjallað um hlutabréfaeign þeirra hér. 

Eins og áður hefur verið tilgreint kveða lög um fjármálafyrirtæki á um að áhætta 

vegna hóps tengdra viðskiptamann megi ekki fara fram úr 25% af eiginfjárgrunni 

félagsins en Arion banki greinir frá viðkomandi áhættu í ársreikningi sínum. Mynd 4 sýnir 

hvernig bankinn skýrir frá áhættu vegna tengdra viðskiptamanna en hún er sýnd á 

lárétta ásnum og fer áhættan ekki fram úr 25% af eiginfjárgrunni bankans.   

 

Mynd 4. Áhætta Arion banka í árslok 2013 vegna hóps tengdra viðskiptamanna.  

Í skýringu bankans er einnig að finna samtölu fyrir stórar áhættuskuldbindingar, en í 

ritgerð þessari hefur ekki verið fjallað um þetta hugtak. Samtalan er sýnd á lóðrétta 

ásnum á mynd 4 en hún má að hámarki vera 400% af eiginfjárgrunni félagsins (Lög um 

fjármálafyrirtæki nr. 161/2002, 1. mgr. 30. gr.).  Af þessu má sjá að bankinn greinir vel 

frá áhættunni sem er til staðar en hún er einnig innan löglegra marka. 

5.2 Sjóvá-Almennar tryggingar 

Reikningur samstæðu Sjóvá-Almennra trygginga hf. (2015) vegna uppgjörs fyrir árið 

2014 er gerður í samræmi við alþjóðlegu reikningsskilastaðlanna en auk þess er félagið 

skráð á skipulegan verðbréfamarkað og þarf að uppfylla kröfur Kauphallarinnar.  Á mynd 

5 má sjá hvernig félagið skýrir frá tengdum aðilum í ársreikningi sínum.   

 

Mynd 5. Skýringar á tengdum aðilum í ársskýrslu Sjóvá vegna 2014. 

Í skýringunni eru tengdir aðilar skilgreindir, greint frá viðskiptum við helstu flokka 

tengdra aðila á uppgjörstímabilinu og greint er frá upphæð útistandandi stöðu í lok 

tímabils.  Einnig er tekið fram að kjör í viðskiptunum séu sambærileg viðskiptum við 

ótengda aðila.  Samkvæmt kröfu alþjóðlegu reikningsskilastaðlanna ber félögum að 

tilgreina hverjir eru  tengdir aðilar félagsins, óháð því hvort viðskipti milli þeirra hafi átt 

sér stað, en í viðkomandi skýringu er ekki að finna slíkar skýringar. Á öðrum stöðum í 

ársreikningnum má finna hverjir eru stærstu hluthafar félagsins og hver dótturfélög 

samstæðunnar eru.  Þar sem um samstæðureikning er að ræða eru viðskipti og stöður 

dótturfélaga nettuð út.  Stærsti hluthafinn fer með tæplega 14% og því eru líkur á að 

samstæðan tengist ekki neinum öðrum félögum með yfirráðatengslum sem greina þarf 

frá í skýringum.  Alþjóðlegu reikningsskilastaðlarnir gera einungis kröfu um að greint sé 

frá heildarviðskiptum og stöðum við tengd félög og því má ætla að félagið uppfylli þær 

kröfur sem gerðar eru. 

Á mynd 6 má sjá hvernig Sjóvá sundurgreinir greiðslur til æðstu stjórnenda, 

stjórnarmeðlima og aðila í endurskoðunarnefnd í laun og hlunnindi ásamt mótframlagi í 

lífeyrissjóð.  Auk þess er greint frá hlutafjáreign framkvæmdastjóra, stjórnarmanna og 

tengdra félaga.  Hér eru því kröfur alþjóðlegu reikningsskilastaðlanna og íslenskra laga 

uppfylltar ásamt þeim reglum sem Kauphöllin setur.   

 

Mynd 6. Laun til stjórnarmanna og æðstu stjórnenda Sjóvá.  

Af framangreindum dæmum má sjá að í heildina skýra félögin, sem tekin voru fyrir, 

nokkuð vel frá tengdum aðilum sínum og lítið er unnt að setja út á þær skýringar sem 

skoðaðar voru.  Niðurstaðan er því sú að félögin uppfylla að mestu leyti þær kröfur sem 

fjallað er um í ritgerðinni að íslensk lög, alþjóðlegir reikningsskilastaðlar og Kauphöllin 

gera til félaga.   

6  Lokaorð 

Í ritgerð þessari er gerður samanburður á mismunandi skilgreiningum er varða tengda 

aðila og í upphafi eru teknar saman helstu lagagreinar er fjalla um efnið.  Skoðun á 

umræddum lagagreinum leiðir í ljós að skilgreiningarnar eru ekki alltaf sambærilegar og 

á það einna helst við þegar hugtakið er notað við mismunandi aðstæður.  Vegna þessa 

misræmis eru alþjóðlegu reikningsskilastaðlarnir einnig skoðaðir í þeim tilgangi að fá 

skilgreiningu á hugtakinu. Síðarnefnda leiðin er þægilegri að því leyti að á einum stað má 

finna öll þau tilvik sem koma til greina við mat á tengdum aðilum.   

Í stöðlunum má greina hversu rík tengsl eru á milli félaga innan sömu samstæðu en 

við mat á tengdum aðilum er litið á þau líkt og um sama aðila sé að ræða.  Ákvæðum 

ársreikningalaga ber að mestu leyti saman við skýringarkröfur alþjóðlegu 

reikningsskilastaðlanna, en staðlarnir innihalda þó oft ríkari skýringarkröfur til félaga.   

Einnig má sjá að lög um ársreikninga skilgreina tengda aðla að mjög takmörkuðu leyti, 

nefna einungis helstu aðila og er það algerlega andstætt stöðlunum sem fara mjög 

nákvæmlega í skilgreininguna. 

Þegar lög um fjármálafyrirtæki voru skoðuð kom fljótlega í ljós að skilgreiningin er 

frábrugðin því sem almennt gerist og gerir ríkari kröfu til viðkomandi fyrirtækja hvað 

varðar mat á og eftirlit með tengdum aðilum. Skýrist það einna helst af því að 

fjármálafyrirtæki þjóna mikilvægu hlutverki í samfélaginu og þurfa því að gæta 

einstaklega vel að hagsmunum allra haghafa félagsins. Dæmi um hið aukna eftirlit má 

greina við umfjöllun á hugtakinu venslaðir aðilar, sem náskylt er tengdum aðilum, og 

varðar meðal annars upplýsingaskyldu fjármálafyrirtækja til Fjármálaeftirlitsins.   

Lög um hlutafélög, líkt og lög um ársreikninga, fjalla sömuleiðis að takmörkuðu leyti 

um skilgreiningu á tengdum aðilum en leggja þó þá kröfu á stjórn félagsins að veita 

upplýsingar um eignarhald, atkvæðisrétt og samstæðutengsl viðkomandi hlutafélaga.  

Lögin gera tilraun til að auka gagnsæi í viðskiptalífinu í kjölfar umræðu sem skapaðist 

eftir bankahrunið. Einnig leggja lögin algjört bann við fyrirgreiðslu til tengdra aðila 

félagsins nema það varði eðlileg viðskipti við félagið. Ákvæðið er þó fremur 

ótraustvekjandi og gefur það, ásamt lögum um tekjuskatt, til kynna að slíkar 

fyrirgreiðslur tíðkist á markaðinum. 

Við skoðun á ákvæðum tekjuskattslaga kom í ljós að skattayfirvöld hafa ríkar 

heimildir til þess að leiðrétta verðlagningu í viðskiptum tengdra aðila og endurákvarða 

skattstofna þeirra. Slíkar heimildir verða að teljast gott skref í áttina að því að félög 

greiði réttan tekjuskatt og gætt sé jafnræðis á milli aðila.    

Skoðun á ársreikningum tveggja félaga leiðir í ljós að félögin uppfylla að mestu leyti 

þær kröfur sem fjallað er um í ritgerðinni.  Í skýringunum má finna heildarviðskipti við 

tengda aðila og útistandandi stöður við þá auk sundurliðunnar á launum stjórnarmanna 

og æðstu stjórnenda.  Ánægjulegt er að sjá að félögin fara að lögum og reglum sem gilda 

varðandi skýringar á tengdum aðilum en slík upplýsingagjöf hlýtur að auka traust aðila á 

markaðinum. 

Sökum þess að tengdir aðilar eru í betri samningsstöðu en aðrir viðskiptamenn þá er 

þörf á auknu eftirliti með þeim til að gæta hagsmuna annarra haghafa félagsins, til 

dæmis lánveitenda og annarra hluthafa.  Ákvæði íslenskra laga innihalda allmörg ákvæði 

er varða tengda aðila og töluverðar kröfur eru gerðar til félaga hvað þá varðar.  

Íslenskum lögum ber í grundvallaratriðum saman við alþjóðlegu reikningsskilastaðlana 

en skilgreiningin á hugtakinu er þó mun markvissari og umfangsmeiri í stöðlunum, 

ásamt því að þeir gera meiri kröfur til félaga.  Mikilvægt er að félög fari að settum lögum 

og reglum er varða tengda aðila því ef slíkt er ekki uppfyllt þá er hætt við því að traustið 

hverfi á markaðinum.     

